Имајќи ги предвид мислењата, предлозите, препораките и коментарите по Предлогот на законот за меѓуопштинска соработка, изнесени на јавната расправа одржана на 19 мај 2009 година, од страна на заинтересираните субјекти, а со цел донесување на квалитетна законска регулатива во областа на меѓуопштинска соработка, Националниот совет за евроинтеграции на Шестата седница одржана на 02 јуни 2009 година ги усвои следните
З А К Л У Ч О Ц И

1. Националниот совет за евроинтеграции го подржува донесувањето на законот за меѓуопштинска соработка со кој што ќе се обезбеди поквалитетно, поефикасно и поекономично остварување на заедничките интереси и заедничките работи од надлежност на општините и подобрување на условите за меѓуопштинска соработка.
2. Имајќи ги предвид забелешките од Извештаите на Европската комисија за напредокот на Република Македонија за 2007 и 2008 година, во делот 2. Политички критериуми - Демократија и владеење на правото, како и забелешките, коментарите и предлозите на Предлогот на законот за меѓуопштинска соработка изнесени во текот на јавната расправа, Националниот совет за евроинтеграции укажува на неопходноста од остварување на повисоко ниво на соработка, координација и размена на информации меѓу општините во Република Македонија, преземање на чекори за организација и развој на општините за управување со имотот во државна сопственост, подобрување на административниот капацитет на општините, како и зголемување на транспарентноста и одговорноста на локалната администрација, особено системот на финансиска контрола.
3. Националниот совет за евроинтеграции препорачува Владата на Република Македонија да ги преоцени финансиските импликации на законот за меѓуопштинска соработка врз Буџетот на Република Македонија, во делот на финансиското поттикнување на меѓуопштинската соработка, доколку истата се поддржува во текот на 2009 година.
4. Националниот совет за евроинтеграции оценува дека предлозите, забелешките, препораките и коментарите по Предлогот на законот за меѓуопштинска соработка изнесени на јавната расправа, треба да бидат земени предвид од страна на Владата на Република Македонија, Министерството за локална самоуправа како и Комисијата за локална самоуправа на Собранието на Република Македонија, со цел донесување на квалитетен закон со кој попрецизно ќе се уреди постапката за воспоставување на меѓуопштинската соработка, како и обезбедување на поцврста правна основа за остварување на одржлива соработка меѓу општините во Република Македонија. 
5. Овие заклучоци заедно со стенографските белешки од јавната расправа да се достават до Владата на Република Македонија, Министерството за локална самоуправа и Комисијата за локална самоуправа на Собранието на Република Македонија. Заклучоците од јавната расправа да се достават и до претседателот на Собранието на Република Македонија. 
6. Заклучоците, заедно со стенографските белешки од јавната расправа да се објават на интернет страницата на Националниот совет за евроинтеграции на Собранието на Република Македонија, за да бидат достапни до стручната и пошироката јавност.

